
ЎЗБЕК ТИЛИДАГИ “ИЛМ-МАЪРИФАТ” СЕМЕМАЛИ
ЛЕКСЕМАЛАРНИНГ ВАЛЕНТЛИГИ
Рахматуллаева Дилафрузхон Шухратовна,
ҚўқонДПИ ўқитувчиси
Аннотация. Мақолада “илм-маърифат” семемали лексемаларнинг облигатор ва
факультатив валентликлари, уларнинг гапдаги синтактик функциялари ҳамда бадиий
матндаги ўрни тўғрисида сўз юритилади.
Калит сўзлар: валентлик, облигатор, факультатив, предикат, аргумент, субъект
валентлиги, объект валентлиги, белги валентлиги, ўрин валентлиги, пайт валентлиги.
ВАЛЕНТНОСТЬ ЛЕКСЕМ С СЕМЕМОЙ «НАУКА И ПРОСВЕЩЕНИЕ» В
УЗБЕКСКОМ ЯЗЫКЕ
Рахматуллаева дилафрузхон шухратовна,
Преподаватель КакандГПИ
Аннотация. В статье рассматриваются облигаторная и факультативная
валентности лексем с семемой «наука и просвещение», их синтаксические функции в речи
и их место в художественном тексте.
Ключевые слова: валентность, облигаторная, факультативная, предикат,
аргумент, субъектная валентность, объектная валентность, атрибутивная
валентность, локальная валентность, темпоральная валентность.
VALENCE LEXEM WITH THE SEMEME "SCIENCE AND EDUCATION" IN THE
UZBEK LANGUAGE
Rakhmatullaeva Dilafruzkhon Shuxratovna,
Teacher of the Kokand State Pedagogical Institute
Annotation. The article examines the obligatory and optional valences of lexemes with the
sememe "science and education", their syntactic functions in speech and their place in the literary
text.
Key Words: valence, obligatory, optional, predicate, argument, subjective valence, objective
valence, attributive valence, local valence, temporal valence.

Ўзбек тилидаги “илм-маърифат” семемали луғавий бирликларнинг семантикструктур таҳлилида валентлик муносабатлари муҳим аҳамият касб этади.
Маълумки, ҳар қандай лисоний бирликнинг валентлиги орқали унинг маълум
синтактик ва семантик структураси тўлдирилади. Бу, айниқса, феъллар доирасида
кенг кузатилади.
Ўзбек тилшунослигида валентлик, унинг ўзига хос хусусиятлари, турлари
хусусида бир қатор монографик тадқиқотлар мавжуд[2,3,4,7,8,9]. Профессор
М.Миртожиев валентликка таъриф берар экан, унинг сўз маъносининг мантиқий
узви сифатида баҳолайди [5;4]. Олим мазкур рисоласида валентлик типларини
кўрсатар экан, лексик-семантик валентлик, воситали семантик валентлик, шакл
семантикаси валентлиги, нутқий-семантик валентлик сингари типларини ажратади.
Хусусан, лексик-семантик валентлик таркибига агенс, объект, мазмун, адресат, ўрин,
қурол, сабаб, восита, ҳолат валентликларини; воситали семантик типига мақсад,
сабаб, миқдор валентлигини; шакл семантикаси валентлиги типига агенс, пайт,
адресат, ҳолат валентликларини; нутқий семантик валентлик типларига воситали ва
синтактик валентликларни киритади.
Профессор Р.Расулов ўзининг ўзбек тилидаги ҳолат феълларининг облигатор
валентликлари[8], профессор С.Муҳамедова ҳаракат феълларининг семантик ва
валентлик хусусиятлари[7], Қ.Ҳакимов фразеологизмларнинг грамматик[10],
Ш.Ганиева
фразеологизмларнинг
семантик
валентликлари[1]
тадқиқига
бағишланган ишларида валентлик, феъл ва от сўз туркуми ҳамда фразеологик
бирликларнинг таҳлили батафсил ёритилган бўлиб, биз қуйида шу ва бошқа
юқорида келтириб ўтилган валентликка доир монографик тадқиқотларда айтилган
фикрларга “илм-маърифат” семемали луғавий бирликлар таҳлили орқали айрим
фикр-мулоҳазаларимизни қўшишга интиламиз.
Тадқиқотимиз давомида ўзбек тилидаги “илм-маърифат” семемали луғавий
бирликларнинг валентлиги масаласига икки хил асосда ёндашдик:
1) мазкур лексик бирликларнинг предикат ёки унинг аргументи вазифасида
келишига асосан;
2) уларнинг фаол ва нофаол валентлиги асосида.
Бизга маълумки, фаол валентлик аксарият ҳолларда феъл туркумидаги
ҳаракат ва ҳолат англатувчи бирликларда кузатилади. Шу билан бирга баъзан
номловчи бирликлардан – от, от ўрнидаги олмошларда ҳам учрайди.
“Илм-маърифат” семемали лексемалар мутаносиб ҳолда феъл ёки от
предикат вазифаларида келиши, ана шу асосда уларнинг фаол ва нофаол, облигатор
ва факультатив валентликлари тўлдирилиши мумкин. Масалан, ўзбек тилидаги
“илм-маърифат” семемали луғавий бирликлар ёрдамида феълларнинг субъект,
объект, белги, пайт, миқдор валентликлари; отларнинг белги, миқдор, ўрин
валентликлари тўлдирилиши кузатилади.
Масалан, Ўша пайтдаёқ шогирди бор ҳақиқатни таг-тубигача англаб етган эди
гапида англаб етмоқ феъл предикатининг қуйидаги валентликлари тўлдирилган:
субъект валентлиги: шогирди англаб етган эди
объект валентлиги: бор ҳақиқатни англаб етган эди
белги валентлиги: таг-тубигача англаб етган эди

пайт валентлиги: ўша пайтдаёқ англаб етган эди
Бу гапдаги объект валентлигини тўлдираётган бор ҳақиқатни бирикмаси
таркибидаги бор лексемаси гапдаги ҳақиқатни сўзининг белги ва миқдор (ҳаммаси)
валентликларига ҳам ишора қилган.
Шунингдек, буюк аллома, машҳур шоир, таниқли ёзувчи, истеъдодли талаба
бирикмаларида “шахс” семали лексемаларнинг белги валентликлари; илмий даража,
академик даража, олий маълумот, ўрта маълумот бирикмаларида мавҳум “предмет”
семали лексемаларнинг белги валентликлари; бошланғич мактаб, ўрта мактаб, олий
даргоҳ бирикмаларида “таълим” ва “жой” семали лексемаларнинг
белги
валентликлари тўлдирилиши жуда кўп кўзга ташланади.
Профессор М.Миртожиев кўрсатиб ўтганидек: “Ўтимли феъллар ҳамма вақт
объект валентлигига эга бўлиши баробарида, намоён бўлган актанти тушум
келишиги билан шаклланади. Айрим ҳолларда тушум келишиги имплицит
берилиши ҳам мумкин” [5,19].
Масалан:
Бироқ ҳанузгача қалам кўтариб,
Ўзича келмаган бу жойга ўзбек.
(А.Орипов, Тафаккур мадҳи)
Ушбу шеърий сатрларда қалам кўтармоқ бирикмасига диққат қиламиз. Қалам
лексемаси кўтармоқ ҳаракат феълининг объект валентлигини тўлдириб, яъни
кўтармоқ феъли ҳоким бўлак сифатида қалам сўзини ўзига эргаштириб келган.
“Илм-маърифат” семемали “нарса” семасига эга бўлган қалам лексемаси кўтармоқ
сўзининг валентлигини тўлдиришга хизмат қилган.
Феъл валентликлари ҳақида гапирганда, феълларнинг ўтимли-ўтимсизлик
ҳолатини эътиборга олиш зарур. Қуйидаги парчада ҳам шу ҳолатни кузатишимиз
мумкин:
Боболарнинг бобоси ҳам унга авлоддир,
Ибтидони билмайди у, билмас интиҳо.
(А.Орипов, Халқ)
Шоир А.Ориповнинг “Халқ” шеъридан олинган мисраларда билмоқ “илммаърифат” семемали ҳаракат феълининг бўлишсиз, инкор шакли иштирок этган.
Ҳар икки ўринда ҳам ўтимсиз феълнинг объект валентлиги тўлдирилган: ибтидони
билмайди; билмас интиҳо.
Буларнинг ўртасидаги фарқ шундаки, шеърий матн, вазн ҳамда қофиянинг
талаби билан, шунингдек, шоирнинг бадиий мақсадига кўра биринчи ўринда объект
валентлигини тўлдиришга хизмат қилаётган бўлак ибтидони воситасиз тўлдирувчи
эксплицит(белгили) бўлса, иккинчи ўринда айнан шу вазифани бажараётган интиҳо
воситасиз тўлдирувчиси имплицит(яширин) ҳолда берилган.
“Ўзбек тилидаги феъллар семантикаси ҳам объект билдирувчи сўз гапда
воситасиз тўлдирувчи вазифасида келмаслиги учун сабаб бўлиши айрим ўринларда
кузатилади. Айниқса, феъллар кечим ифодалагани ҳолда, унинг объекти ҳам
кечимдан иборат бўлса, шундай объектни билдирувчи сўз воситасиз тўлдирувчи
вазифасида намоён бўлмаслиги мумкин. Яна феъллар нисбат шаклида қўлланса ҳам,
улардан англашилган ҳаракат-ҳолат объекти турли бўлаклар вазифасини

бажаришга кўчади. Чунки феъл нисбатлари субъект ва объект муносабатлари,
уларнинг қандай гап бўлаги вазифасида намоён бўлишига қараб тасниф қилинади”
[6,140].
Биз масалага шу нуқтаи назардан қараганимизда, “илм-маърифат” семемали
луғавий бирликлар нутқдаги синтагматик воқеланиши асосида маълум вазифа
бажаради. Уларнинг синтактик функцияси орқали фаол ёки нофаол валентликлари,
шунингдек, семантик фарқлари намоён бўлиши мумкин. Бунга аниқлик киритишда
предикатнинг ифодаланишини ҳисобга олиш зарур.
“Илм-маърифат” семемали бирликлар феъл предикатлар ёки уларга
боғланган аргументлар функциясини бажаради. Масалан:
Бугун сенга
Фақатгина шеър бағишладим,
Керак бўлса,
Жонни фидо қилгим келади.
(Э.Воҳидов, Мен жилғаман)
Ушбу парчада шеър бағишламоқ бирикмаси қатнашган бўлиб, шеър аргументи
воситасиз тўлдирувчи вазифасида келиб, бағишламоқ феълининг объект
валентлигини имплицит ифодалаган.
“Илм-маърифат” семемали лексемалар предикатнинг пайт валентлигини
тўлдиради:
Муаллим бўлгансиз, битта костюмни
Роса йигирма йил тепкилаб кийган.
Бирор шогирдингиз беш олган куни
Қалбингиз Наполеон фахрини туйган.
(А.Орипов, Қишлоқ зиёлилари)
Бу ўринда муаллим, шогирд, беш олмоқ тарзидаги лисоний бирликлар таҳлил
учун маълум даражада асос бўлиб, кейинги мисралар ёрдамида ўз фикрларимизни
изоҳлаймиз. Чунки бу ерда туймоқ феъл предикатининг объект валентлиги эга
вазифасидаги қалбингиз сўзи, тўлдирувчи вазифасидаги Наполеон фахрини бирикмаси
орқали тўлдирилган. Айни вақтда, пайт ҳоли вазифасидаги бирор шогирдингиз беш
олган куни бирикмаси туймоқ феъл предикатининг пайт валентлигини тўлдиришга
хизмат қилган.
Қуйидаги парчада эса бир қатор мазмуний гуруҳларга мансуб “илммаърифат” семемали лексемалар иштирок этган:
Бугина эмас, ёзувчи бу адиблар ижоди моҳиятини чуқур англаб етган, уларнинг
айрим асарлари хусусида теран фикр-мулоҳазалар билдирган (ХХ аср ўзбек адабиёти
тарихи, Абдулла Қодирий).
Ушбу гапда “шахс” семали ёзувчи, адиб; “нарса” семали ижод, асар, моҳият,
фикр, мулоҳаза; “ҳаракат” семали англаб етмоқ, билдирмоқ; “белги” марказий семали,
“илм-маърифат” чегара семасига эга бўлган чуқур, теран каби қатор луғавий
бирликлар иштирок этган.
Кўринадики, биз таҳлил этаётган семантик гуруҳга тегишли лисоний
бирликлар предикат (англаб етмоқ, билдирмоқ) ҳам, унинг аргументлари (ёзувчи, адиб;
ижод, асар, моҳият, фикр, мулоҳаза; чуқур, теран) ҳам бўлиб келган. Ушбу гапда англаб

етмоқ предикатининг субъект валентлиги эга вазифасидаги ёзувчи сўзи орқали;
объект валентлиги тўлдирувчи вазифасидаги моҳиятини сўзи орқали; белги
валентлиги ҳол вазифасидаги чуқур лексемаси орқали тўлдирилган. Шу билан бирга,
билдирмоқ предикатининг субъект валентлиги ёзувчи сўзи воситасида; объект
валентлиги фикр-мулоҳазалар бирикмаси воситасида тўлдирилган.
Иккинчи томондан эса, фикр-мулоҳазалар бирикмасининг белги валентлиги
теран лексемаси орқали тўлдирилмоқда. Демак, “илм-маърифат” семемали
лексемаларнинг от валентлиги ҳақида ҳам бемалол фикр юритишимиз мумкин
бўлади.
Бадиий услуб, айниқса, шеърий матнларда лисоний бирликларнинг
коннотатив маъно ифодалари жуда кўп учрайди. Масалан:
Билинг:
Комил, фозил башар юлдузларига
Шарқнинг ўзи она бўлган ҳамиша.
(Зулфия, Хотирам синиқлари)
Бу парчада ҳам башар юлдузлари тасвирий ифодаси қатнашган бўлиб, бу ифода
Шарқнинг буюк алломалари, фозил кишиларига ишора қилган. Демак, “шахс”
семали башар юлдузлари ифодасининг белги валентлиги комил, фозил лексемалари
орқали тўлдирилган.
Насрий матнларда:
Улуғ даҳоларимизни шунчаки тилга олмайди, ёрқин, ихчам мисраларда улар
буюклигини таърифлайди (ХХ аср ўзбек адабиёти тарихи, Зулфия).
Бу гапда даҳо, мисра от лексемаларининг белги валентлиги улуғ, ёрқин, ихчам
сўзлари орқали тўлдирилган. Бу лексемаларнинг ҳаммаси гапда аниқловчи
вазифасини бажарган.
Эй, мен билган,
Билмаган дунё!
Заррадан то коинот қадар,
Ҳам аён, ҳам тилсимот қадар
Фикрат бовар қилмаган дунё!
(Э.Воҳидов, Эй. Мен билган, билмаган дунё)
Шоир Э.Воҳидов қаламига мансуб бу парчада билган, билмаган, фикрат
сингари “илм-маърифат” семемали сўзлар қатнашган. Шеърий матн ёйиқ шаклдаги
мурожаат (ундалма) бўлиб, дунё лексемасининг белги валентликлари мен билган,
билмаган(дунё); заррадан то коинот қадар, ҳам аён, ҳам тилсимот қадар, фикрат бовар
қилмаган(дунё) ёйиқ бирикмалар орқали тўлдирилган. Демак, бирикмалар
таркибидаги тегишли сўзлар бизнинг таҳлилимизга асос бўлган. Шоирнинг
маҳорати ҳамда бадиий тасвирни кучайтириш мақсадида ақл бовар қилмаган
ибораси фикрат бовар қилмаган тарзида моҳирона ўзгартирилган.
Адабиётлар:
1. Ганиева Ш.А. Ўзбек фразеологизмлари структураси(шаклий ва мазмуний
моделлаштириш): Филол. филол. фан. бўйича фалсафа докт.. дисс. автореф. –
Фарғона, 2017.

2. Каримжонова В.А. Ўзбек тилида ўрин келишикли бирикмалар семантикаси:
Филол.фанл.номз.... дисс.автореф. Тошкент, 1994.
3. Кучкартаев И.К. Семантика глаголов речи в узбекском языке (компонентный и
валентный анализ): Автореф.дисс.... д-ра филол.наук. Ташкент, 1978.
4. Миртожиев М.М., Муҳамедова С.Х. Ўзбек тилида сўз валентликлари. Тошкент:
2011.
5. Миртожиев М.М. Ўзбек тилидаги феъл валентликлари. Тошкент: Университет,
2007.
6. Миртожиев М. М. Гап бўлакларида семантик-синтактик номутаносиблик.
Тошкент: Университет, 2008.
7. Муҳамедова С.Х. Ўзбек тилида ҳаракат феълларининг семантик ва валентлик
хусусиятлари: Филол.фанл.докт.... дисс.автореф. Тошкент, 2007;
8. Расулов Р. Ўзбек тилида ҳолат феъллари ва уларнинг облигатор валентликлари.
Тошкент: Фан, 1989.
9. Шарипова Ў. Ўзбек тилидаги юмуш феълларининг маъно валентликлари:
Филол.фанл.номз.... дисс.автореф. Тошкент, 1996.
10. Ҳакимов Қ. М. Ўзбек тилидаги содда гап қолипли фразеологизмларнинг зарурий
бирикувчанликлари: Филол.фанл.номз.... дисс.автореф. Тошкент, 1994.
АМЕРИКА РЕАЛИСТИК АДАБИЁТИДА ИНСОН ВА ЖАМИЯТ
МУНОСАБАТЛАРИ ТАСВИРИ
Ғаниева Орзигул Хайриддиновна, Ассистент
Садуллаев Феруз Бахтиёрович, Катта ўқитувчи
Бухоро давлат университети
Аннотация: Мақолада АҚШ реалистик адабиётининг ривожланиши, атоқли
намояндалари асарларида инсон, унинг кечинмалари, инсон ва жамият муносабатлари
тасвири муҳокама қилинган. Мазкур давр адабиётининг ўзига хос қирралари, адибларнинг
инсон ва жамият муносабатлари тасвиридаги маҳорати америкалик ҳамда рус
мунаққидларининг назарий тадқиқотлари мисолида ёритилган.
Калит сўзлар: реализм, танқидий реализм, роман, инсон, жамият, реалистик
адабиёт, мунаққид.
ОПИСАНИЕ ВЗАИМООТНОШЕНИЙ МЕЖДУ ЧЕЛОВЕКОМ И ОБЩЕСТВА
В АМЕРИКАНСКОЙ РЕАЛИСТИЧЕСКОЙ ЛИТЕРАТУРЕ
Ганиева Орзигул Хайриддиновна, Ассистент
Садуллаев Феруз Бахтиёрович, Старший преподаватель
Бухарский государственный университет
Аннотация: В данной статье обсуждена развитие реалистической литературы
США, человек, его переживания, описание взаимоотношений между человеком и общества.
Своеобразия литературы данного периода, мастерство писателей в описании
взаимоотношений между человеком и общества освещена в примере теоретических
иследований американских и русских литераторов.

